
根本說一切有部尼陀那卷第一
唐三藏法師義淨奉  制譯
大門緫攝頌曰
初明受近圓  次分亡人物  圓壇并戶鈎
菩薩像五門
別門初緫攝頌曰
近圓知日數  界別不入地  界邊五衆居
不截皮生肉
第一子攝頌曰
近圓男女狀  非近圓爲師  難等十無師
莫授我七歲
爾時薄伽梵在室羅伐城逝多林給孤獨園
具壽鄔波離來詣佛所禮雙足已在一面坐
合掌恭敬白佛言世尊若苾芻與他受近圓
時彼若根轉得名善受不佛言是受近圓應
可移向苾芻尼處
復次世尊若苾芻與他男子受近圓時而此
男子作女人音聲女人意樂及形狀法式此
人得名爲受近圓不佛言鄔波離是受近圓
諸苾芻得越法罪

若苾芻尼與他女人受近圓時而此女人作
男子音聲男子意樂及形狀法式此人得名
受近圓不佛言是受近圓諸苾芻尼得越法
罪
若以不受近圓人爲親教師此人得名受近
圓不佛言是受近圓諸苾芻得越法罪
若人身有難事自言我有諸苾芻爲受近圓
此人得名受近圓不佛言不名受近圓諸苾
芻得越法罪
若人身無難事自言我有諸苾芻爲受近圓
此人得名受近圓不佛言是受近圓諸苾芻
得越法罪
若人實有難事自言我無諸難苾芻爲受近
圓此人得名受近圓不佛言不名受近圓諸
苾芻無犯
若人實無難事復自言無諸苾芻爲受近圓
此人得名受近圓不佛言此名善受
若苾芻與出家者未受十戒而受近圓此人
得名受近圓不佛言是受諸苾芻得越法罪
若人受近圓時親教師不現前諸苾芻爲受

近圓此人得名受近圓不佛言是受近圓諸
苾芻得越法罪
若人受近圓時作如是語莫授我近圓諸苾
芻爲受此人得名受近圓不佛言非受近圓
諸苾芻得越法罪
如世尊說若人年滿七歲能驅烏鳥應與出
家者大德若有童子年始六歲於僧食廚能
驅烏鳥此人應與出家不佛言許滿七歲此
不應與若滿七歲不能驅烏與出家不佛言
不應許不能驅烏故

第二子攝頌曰
日數每應知  告白夜須減  六日十八日
說戒不應頻
爾時佛在室羅伐城有婆羅門居士等至苾
芻所問言阿離耶今是何日答言不知諸人
告曰聖者外道之類於諸日數及以星曆悉
皆善識仁等亦應知日數星曆云何不解而
爲出家遂默不答諸苾芻以縁白佛佛言我
今聽諸苾芻知日數星曆時諸苾芻悉皆學
數星曆及以筭法便生擾亂廢修善業佛言
應令一人學數雖聞佛教不知誰當合數佛
言應令衆首上座數之是時上座忘失其數
使知事人亦不能憶佛言可作泥珠或作竹
籌滿十五枚每日移一如此作時被風吹亂
佛言應取十五枚竹片可長四五指一頭穿
孔以繩貫之掛壁要處每日移一時彼舉衆
皆共移籌佛言上座及知事者應移時有婆
羅門居士至苾芻所問言聖者今是何日彼
便報曰仁今可問上座及知事人諸人告曰
仁等亦有計番當直知日人耶時諸苾芻默
然無答以縁白佛佛言應可作白普告衆人
時諸苾芻隨處作白佛言不應隨處作白然
於衆集在上座前而爲秉白大衆應知今是
月一日諸俗聞說復云仁等豈可不說半月
黑白分耶答言不作苾芻白佛佛言當稱黑
白月分應如是說若於晡後大衆集時令一
苾芻於上座前合掌而立一心恭敬作如是
白大德僧伽聽今是黑月一日仁等應爲造
寺施主及護寺天神并舊住天神各誦經中
清淨妙頌時諸苾芻雖復日日告白不稱造
寺施主名字佛言當稱造寺施主名字亦應
稱說明日設食施主名字令彼施主所願隨
意福善彌增若更有餘施主皆同此說及餘
天衆八部之類師僧父母皆悉稱名普及一
切衆生皆令福利增長時諸苾芻聞是語已
即皆各說清淨伽陀曰
所爲布施者  必獲其義利  若爲樂故施
後必得安樂  菩薩之福報  無盡若虚空
施獲如是果  增長無休息
時有施主請諸苾芻當設供養苾芻知已不

爲宣告施主名及以住處佛言應預宣告施
主名字云施主某甲明日當爲大衆設食住
在某處復有婆羅門居士至苾芻處問言聖
者今是何日答言是十五日彼復問曰時人
皆云十四日如何仁等言十五耶豈可苾芻
不爲減夜答言不作時諸苾芻以縁白佛佛
言應爲減夜時諸苾芻頻於半月而爲減夜
俗人問言聖者今是何日答是十四彼言聖
者時人皆云十五日如何仁等頻於半月而
爲減夜時諸苾芻以縁白佛佛言汝等不應
頻於半月而減其夜然須計時過月半已應
爲減夜謂從正月十六日至二月十五日爲一月從二月十六日至月盡即是月
半令減一夜爲其小月餘皆倣此爲東西不同故如是一歲緫有六
日是十四日有六日是十五日爲長淨事時
有婆羅門居士來問苾芻曰聖者今是何月
答言今是室羅末拏月當五月十六日已去至六月十五日彼
復問言聖者諸人咸云阿沙荼月從四月十六日至五
月十五日仁等乃云室羅末拏月豈可仁等不爲
閏月耶答言不爲人皆共笑時諸苾芻以縁
白佛佛言應爲閏月時諸苾芻於每年中恒
爲閏月俗人來問聖者今是何月答言是阿
沙荼月彼復問言聖者諸人咸云今是室羅
末拏月仁等乃云是阿沙荼月豈可仁等於
每年中爲閏月耶答言如是同前譏笑苾芻
以縁白佛佛言不應於年年中而作閏月應
至六歲方爲閏月即是五六當三十日此謂古法與今不同時有
國王至二年半便爲一閏苾芻不隨人共嫌
耻佛言苾芻應隨王法爲其閏月若星道行
叅差者亦應隨其星道而數用之是故汝等
應可識知日月星分與俗同行令諸外道來
求過者不得其便大德頗有苾芻住處令授
學人得說戒不佛言不得
第三子攝頌曰
界別不告淨  亦不爲羯磨  乗空不持欲
解前方結後
爾時佛在室羅伐城具壽鄔波離請世尊曰
住界內人得向界外者告清淨不佛言不得
住界外人得向界內者告清淨不佛言不得
住界內人得爲界外者作羯磨不佛言不得
住界外人得爲界內者作羯磨不佛言不得

若有乗空持欲去時成持欲不佛言不成應
更取欲若不解前界得結後界不佛言不得
應以白四解前然後方結
第四子攝頌曰
不入界捨界  樹界有世尊  不越及可越
羯磨者身死
具壽鄔波離請世尊曰頗得以界入餘界不
佛言不得有幾種界不相涉入佛言謂小壇
場及現停水處并苾芻苾芻尼界此皆不入
若先結界有幾種捨法佛言有五一謂大衆

悉皆歸俗二謂大衆同時轉根三謂大衆決
心捨去四謂大衆俱時命過五謂秉白四羯
磨解得以一樹爲二界標不佛言各取一邊
得爲三界標或爲四界標量知分齊皆得成
就爾時世尊在迦尸國人間遊行遇到一處
遂便微笑世尊常法若微笑時即於口中出
五種色青黃赤白及以紅光或時下照或復
上昇其光下者至等活地獄黑繩地獄衆合
地獄號叫地獄大號叫地獄燒然地獄大燒
然地獄無間地獄疱形地獄連疱地獄阿吒
吒地獄阿呵呵地獄阿呼呼地獄青蓮花地
獄紅蓮花地獄大紅蓮花地獄如是等處若
受炎熱皆得清涼居處寒冰便獲溫暖彼諸
有情各得安樂皆作是語我與汝等爲從此
死生餘處耶
爾時世尊令彼有情生信心故復現餘相彼
見相已咸作是語我等不於此死而生餘處
然我必由希有大人威神力故令我身心現
處安樂旣生敬信能滅地獄所有諸苦於人
天處受勝妙身當爲法器得見眞理其光上

昇者從四大王衆天至三十三天夜摩天覩
史多天樂變化天他化自在天梵衆天梵輔
天大梵天少光天無量光天極光淨天少淨
天無量淨天徧淨天無雲天福生天廣果天
無煩天無熱天善現天善見天乃至色究竟
天於此光中演說苦空無常無我等法并說
二伽陀曰
汝當求出離  於佛教勤修  降伏生死軍
如象摧草舍  於此法律中  常爲不放逸
能竭煩惱海  當盡苦邊際

時彼光明徧照三千大千世界已還至佛所
若佛世尊說過去事光從背入若說未來事
光從胷入若說地獄事光從足下入若說傍
生事光從足跟入若說餓鬼事光從足指入
若說人事光從膝入若說力輪王事光從左
手掌入若說轉輪王事光從右手掌入若說
天事光從臍入若說聲聞事光從口入若說
獨覺事光從眉間入若說阿耨多羅三藐三
菩提事光從頂入是時光明繞佛三帀從頂
而入時具壽阿難陀合掌恭敬而白佛言世

尊如來應正等覺熈怡微笑非無因縁即說
伽陀而請佛曰
  口出種種妙光明  流滿大千非一相
周徧十方諸剎土  如日光照盡虚空
佛是衆生最勝因  能除憍慢及憂慼
無縁不啓於金口  微笑當必演希奇
安詳審諦牟尼尊  樂欲聞者能爲說
如師子王發大吼  願爲我等決疑心
如大海內妙山王  若無因縁不搖動
自在慈悲現微笑  爲渴仰者說因縁
爾時世尊告阿難陀曰如是如是阿難陀非
無因縁如來應正等覺輙現微笑阿難陀此
地方所乃是過去迦攝波佛爲聲聞衆說法
之處時阿難陀聞是語已疾疾取七條衣疊
爲四重白佛言世尊我已敷座願佛知時可
於斯座冀令此地有二正覺受用之處謂迦
攝波佛及今世尊佛告阿難陀曰善哉善哉
我雖不說汝自知時爾時世尊即便就座復
告阿難陀曰此地方所是迦攝波佛所住之
寺此是經行處此是廊宇門屋洗足之處此
是淨廚地此是浴室處汝等應知是時鄔波
離白佛言世尊如佛所說淨不淨地者不知
齊何名淨不淨佛言乃至正法住世有淨不
淨正法若滅悉皆不淨世尊齊何名正法住
世云何名滅佛告鄔波離乃至有秉羯磨有
如說行者是則名爲正法住世若不秉羯磨
無如說行是則名爲正法滅壞復白佛言若
無上大師在於界外苾芻得秉羯磨不佛言
不得若大師在於界內餘人得秉羯磨不佛
言得又得以世尊足僧數不佛言不得佛寳
僧寳體差別故於不可越界得越過不佛言
不得大德不知有幾不可越界佛言有其五
種謂苾芻界苾芻尼界小壇場現停水處二
界中間大德若有深壍及以河澗不可越界
頗得越不佛言若常有橋梁越之非咎如其
橋梁破壞得齊幾時名不失界佛言得齊七
夜此據有心修理無心修理隨破即失若有
苾芻正結界時秉羯磨者忽然命過得成結
不佛言若知標相所作羯磨已秉多分此雖
命過得成結界若未知標相所秉羯磨未過
多分此時命終不成結界若苾芻尼結界成
不准此應知
第五子攝頌曰
地牆等秉事  結界無與欲  但於一處坐
得爲四羯磨
縁在室羅伐城具壽鄔波離請世尊曰在地
居人共地居者遙秉羯磨得成秉不佛言不
成與欲得成大德在地之人與牆頭者共秉
羯磨得成秉不佛言不成大德在地之人與
樹上者共秉羯磨得成秉不佛言不成大德
在地之人與居空者共秉羯磨得成秉不佛
言不成應知以樹牆空爲頭各有四句亦如
是知世尊說有百一羯磨幾合與欲幾不合
與欲佛言唯除結界餘並與欲大德若以神
變幻術而作標相得爲標不佛言不得神力
幻術非實有故或以日月星宿爲標相者得
成標不佛言不得日月星宿非定住故若以
水波浪得成標不佛言不得由其波浪疾移
轉故若苾芻爲他持欲淨乗空而去此得名
爲持欲淨不佛言不成應更取欲若有苾芻
秉一羯磨於四住處並得成不佛言得如其
四界各有四人事現前者各於其處別置三
人時秉法者或席或牀或版或薦壓四界上
而秉羯磨以秉法者添彼四數咸成作法如
是若於四界有別事起作七羯磨等謂驅擯
羯磨令怖羯磨折伏羯磨求謝羯磨不見罪
羯磨不如法悔羯磨不捨惡見羯磨若作此
等羯磨之時其秉法人在彼四界角相近處
若以席版牀薦緫壓而坐秉法皆成
第六子攝頌曰

大界兩驛半  下水上山巓  異見明相過
五衆受七日
具壽鄔波離請世尊曰如世尊說應結大界
者齊幾許來是大界量佛言大界者齊兩踰
膳那半應可結之言踰膳那者當三十里是此一驛言由旬者訛也欲
令易了故有言驛之處若過兩踰膳那半亦是界不佛
言若過非界向下齊何名爲大界佛言齊至
水來名爲大界兩踰膳那半外方至水者此
之剰處得名界不佛言不是向上齊何名爲
大界佛言上至樹杪或齊牆頭名爲界分大
德兩踰膳那半外方至杪頭斯之剰處得名
界不佛言不是若上山巓齊何名界佛言齊
其水處兩驛半外方至其水亦名界不佛言
不是世尊若於夏中僧伽破壞時有苾芻故
從法黨向非法黨爲是破夏爲非破耶佛言
此之苾芻樂其異見至惡黨處經明相時便
即破夏若不樂異見至惡黨處雖過明相不
名破夏如世尊說若在夏中有縁須出應受
七日去者不知何人應受佛言所謂五衆苾
芻苾芻尼正學女求寂求寂女此於何處應

受佛言可於界內隨意可向一苾芻前合掌
而住作如是語具壽存念我苾芻某甲於此
住處或前或後三月夏安居我苾芻某甲爲
僧伽事故守持七日出界外若無難縁還來
此處我於今夏在此安居如是三說或有六
日事來乃至一日准七日應受具如餘處
第七子攝頌曰
五衆坐安居  親等請日去  於經有疑問
求解者應行
具壽鄔波離請世尊曰如世尊說應夏安居

者未知誰合安居佛言五衆合作所謂苾芻
苾芻尼正學女求寂求寂女在於屏處對一
苾芻當前蹲踞作如是說具壽存念今僧伽
五月十六日作夏安居我苾芻某甲亦於五
月十六日作夏安居我苾芻某甲於此住處
界內前三月夏安居以某甲爲施主某甲爲
營事人某甲爲瞻病人於此住處乃至若有
圯裂穿壞當修補之我於今夏在此安居第
二第三亦如是說或前或後隨意應作應知
尼亦對尼准苾芻作其求寂應對苾芻正學

女及求寂女對尼應作如世尊說苾芻坐夏
之時若有鄔波索迦等請喚之事守持七日
去者若有外道及親族等請喚亦得去不佛
言此亦應去若於三藏有疑須欲諮問亦得
去不佛言得去若苾芻未得求得未解求解
未證求證及有疑心須徃開決爲斯等事亦
得守持七日去不佛言皆得若受一日二日
等准此應作

大唐景龍四年
歲次庚戌四月壬午朔十五日景申三藏法
師大德沙門義淨宣釋梵本并綴文正字
翻經沙門吐火羅大德達磨秣磨證梵義
翻經沙門中天竺國大德拔努證梵義
翻經沙門罽賓國大德達磨難陀證梵文
翻經沙門淄州大雲寺大德慧沼證義
翻經沙門洛州崇光寺大德律師道琳證義
翻經沙門福壽寺主大德利明證義
翻經沙門渭州太平寺大德律師道恪證義

翻經沙門大薦福寺大德勝莊證義
翻經沙門相州禪河寺大德玄傘證義筆受
翻經沙門大薦福寺大德智積證義正字
翻經沙門德州大雲寺主慧傘證義
翻經沙門西涼州白塔寺大德慧積讀梵本
翻經婆羅門右驍衛翊府中郎將員外置宿
衛臣李釋迦讀梵本
翻經婆羅門東天竺國左屯衛翊府中郎將
員外置同正員臣翟金剛證義
翻經婆羅門東天竺國大首領臣伊金羅證
梵本
翻經婆羅門左領軍衛中郎將迦濕彌羅國
王子臣何順證義
翻經婆羅門東天竺國左領軍右執戟直中
書省臣頗具讀梵本
翻經婆羅門龍播國大達官准五品臣李輸
羅證譯
金紫光禄大夫守尚書左僕射同中書門下
三品上柱國史舒國公臣韋臣源監譯
尚書右僕射同中書門下三品上柱國許國
公臣蘇環監譯
特進行太子少師同中書門下三品上柱國
宋國公臣唐休璟監譯
特進太子少保兼揚州大都督同中書門下
三品監修國史上柱國彭國公臣韋溫監譯
特進同中書門下三品修文舘大學士監修
國史上柱國趙國公臣李嶠筆受兼潤色
特進侍中監修國史上柱國公韋安石監譯
侍中監修國史上柱國越國公臣紀處訥監
譯

光禄大夫行中書令修文舘大學士監國史
上柱國郢國公臣宗楚客監譯
中書令監修國史上柱國鄼國公臣蕭至忠
監譯
翻經學士銀青光禄大夫守兵部尚書門下
三品修文舘大學士上柱國逍遙公臣韋嗣
立
翻經學士中散大夫守中書侍郎同中書門
下三品著紫佩金魚修文舘學士上柱國臣
趙彥昭

翻經學士太中大夫守祕書監員外置同正
員修國史修文舘學士上柱國臣劉憲
翻經學士銀青光禄大夫行中書侍郎修文
舘學士兼修國史上柱國朝陽縣開國子臣
岑義
翻經學士通議大夫守吏部侍郎修文舘學
士兼修國史上柱國臣崔湜
翻經學士朝議大夫守兵部侍郎兼修文舘
學士修國史上柱國臣張說
翻經學士太中大夫檢校兵部侍郎騎尉修
文舘學士安平縣開國子臣崔日用
翻經學士朝請大夫守中書舍人兼檢校吏
部侍郎修文舘學士經車都尉臣盧藏用
翻經學士銀青光禄大夫行禮部侍郎修文
舘學士修國史上柱國慈源縣開國子臣徐
堅貞
翻經學士正議大夫行國子司業修文舘學
士上柱國臣郭山惲
翻經學士禮部郎中修文舘直學士輕車都
尉河東縣開國男臣薛稷

翻經學士正議大夫前蒲州刺史修文舘學
士上柱國高平縣開國子臣徐彥伯
翻經學士中大夫行中書舍人修文舘學士
上柱國臣李又
翻經學士中書舍修文舘學士上柱國金
鄉縣開國男韋元亘
翻經學士中大夫行中書舍人修文舘學士
上柱國臣馬懷素
翻經學士朝請大夫守給事中修文舘學士
上柱國臣李適

翻經學士中書舍人修文舘學士上柱國臣
蘇頲
翻經學士朝散大夫守著作郎修文舘學士
兼修國史臣鄭愔
翻經學士朝散大夫行起居郎修文舘直學
士上護軍臣沈佺期
翻經學士朝請大夫行考功員外郎修文舘
直學士上輕車都尉臣武平
翻經學士著作佐郎修文舘直學士臣閻朝
隱

翻經學士修文舘直學士臣符鳳
書手祕書省楷書令史臣趙希令寫
孔目官文林郎少府監掌治署丞臣殷庭龜
判官朝散大夫行著作佐郎臣劉令植
使金紫光禄大夫行祕書監檢校殿中監兼
知內外閑廐隴右三使上柱國嗣號臣王邕


根本說一切有部尼陀那卷第二
唐三藏法師義淨奉　制譯
第八子攝頌曰
假令不截衣  有縁皆得著  衣可隨身量
若短作篅衣
具壽鄔波離請世尊曰不割截衣得守持不
佛言不得若有難縁者得著不割截衣得入
聚落不得徃俗舍不得入外道住處不佛言
並皆不得必有難縁著亦無犯著不割截衣
得於外道舍坐不佛言不得若外道不在舍
時坐亦無犯如世尊說稱肘量衣方合持者
若人身大肘短亦依肘量而作衣耶佛言此
人應取身量爲衣設取身量仍不周徧佛言
若不徧者應縫作厥蘇洛迦衣而守持之此譯

爲篅長四肘闊二肘縫之使合入中牽上以絛繫之述如餘處昔云衹修羅者人皆不識

其事此則形如小篅是尼五衣之數也應譯爲裙
第九子攝頌曰
不畜五種皮  由有過失故  開許得用處
齊坐卧容身
具壽鄔波離白佛言世尊如世尊說象王之

皮不作鞋用者餘之象皮得爲鞋不佛言此
亦不得所以者何此象亦有鼻牙力故如世
尊說智馬之皮不應將作鞋者餘馬之皮得
爲鞋不佛言不得此亦能走有大力故如世
尊說師子虎豹之皮不應用爲鞋者雖非此
獸是此類皮得用作不佛言不得斯等亦有
爪牙力故如世尊說若此諸獸皮皆不應坐
餘合坐者齊大小來而得畜用佛言齊容坐
處應畜如世尊說皮合卧者齊大小皮應卧
佛言纔可容身畜之無犯

第十子攝頌曰
生肉及諸醋  有五種不用  痔病爪不傷
迴施知希望
爾時薄伽梵在室羅伐城具壽鄔波離請世
尊曰如大德說開西羯多苾芻爲病因縁得
食生肉者不知於何處當取佛言於五屠人
處取云何爲五謂是殺羊雞猪捕鳥獵獸者
大德誰當合取佛言令敬信者取令誰授與
佛言還遣信人於此城中時有苾芻身遭疾
苦詣醫人所問曰我有痟渴病賢首願爲處

方醫人答言宜可服酥必當平復苾芻報曰
佛未聽許爲病服酥醫人答曰世尊大悲爲
病所須亦應開服時諸苾芻以縁白佛佛言
苾芻爲病醫遣服酥者應可服之時病苾芻
雖已服酥仍患渴逼醫人問曰尊者服酥氣
力何似苾芻答曰猶被渴逼醫人報曰酥不
差者酸漿諸醋何不飲之苾芻答曰世尊不
許非時而飲云何得服醫人報曰世尊慈悲
爲病所須亦應聽服時諸苾芻以縁白佛佛
言我今開許應飲醋漿時諸苾芻不知何者
醋漿如何當飲復徃白佛佛言醋漿有六皆
可服用一大醋二麥醋三藥醋四小醋五酪
漿六鑚酪漿此等醋漿若欲飲時應以少水
滴之作淨仍用絹疊羅濾澄清如竹荻色若
時與非時有病無病飲皆無犯勿致疑惑言
大醋者謂以砂糖和水置諸雜果或以蒲萄

木蜜餘甘子等久釀成醋麥醋者謂磨[
等雜物令碎釀以成醋藥醋者謂以根莖等
藥酸棗等果釀之成醋小醋者謂於飯中投
熱饙汁及以飯漿續取續添長用不壞酪漿
者謂酪中獎水鑚酪漿者謂鑚酪取酥餘漿
水是於此城中時有苾芻身患痔病其頭下
出便以爪甲截去極受苦痛逼切身心不能
堪忍便生是念我遭此苦極爲難忍世尊大
慈寧不哀愍爾時世尊由大悲力之所引故
至苾芻所問言苾芻汝何所苦時病苾芻即
便合掌瞻仰世尊憂情內感流淚哽噎具以
病苦而白世尊佛告苾芻豈我先時不遮汝
等患痔病者不應截去白言世尊佛已不許
若爾何故汝今作如是事白言世尊爲苦所
逼佛言爲苦逼故汝無有犯今告汝等雖患
苦逼不以爪甲等而截其痔然治痔病有其
二種或時以藥或復禁呪若有苾芻雖遭苦
痛其痔不應自截亦不使他截如違教者得
越法罪爾時世尊告諸苾芻曰此痔病經我
於餘處已曾宣說今爲汝等更復說之若誦
持者必得除差若有誦者乃至盡形終無痔
病共相逼惱亦得宿命智能憶過去世時七
生之事即說呪曰
怛姪他　阿魯泥去  末魯泥  鼻泥　俱麗
婆鞞世沙婆鞞　三婆鞞　莎訶
汝等苾芻若誦呪時復作是說於此北方有
大雪山王中有大樹名薜地多樹有三花一
名相續二名柔軟三名乾枯如彼枯花至乾
燥時即便墮落我之痔病或是風痔熱痔癊
痔血痔糞痔及餘諸痔亦皆墮落乾燥勿復
血出膿流致生苦痛即令乾燥莎訶
又復呪曰
怛姪他　苫謎　苫末泥去　莎訶
時諸苾芻聞佛說已歡喜奉行

爾時世尊於釋迦住處在那雉商人聚落是
時彼村有一長者素有信心情懷喜捨造一
住處奉施尊者羅怙羅爾時尊者住未多時
執鉢持衣人間遊行長者聞去作是思惟尊
者遊行未知來不便將此寺奉施僧伽羅怙
羅隨情遊訖執持衣鉢還詣那雉商人處問
知施僧即徃佛所頂禮雙足而白佛言有一
長者素有信心情生敬重造一住處獨施於
我住少多時我有縁出去後不久將施餘僧
我欲如何願佛爲決世尊告曰汝可詣彼長

者之處作如是言仁不於我若身語意曾生
片許猒惡心耶羅怙羅奉佛教已詣長者處
告曰仁非於我若身語意曾生片許猒惡心
耶長者答曰我於尊處曾無此意羅怙羅還
詣佛所具陳長者無猒捨心
爾時佛告阿難陀曰汝徃詣彼那雉村中現
住苾芻緫令集在供侍堂處時阿難陀奉佛
勑已便詣彼村至住處已告苾芻曰應可並
集供侍堂中時阿難陀旣言告已還詣佛所
頂禮雙足而白佛言我已徃彼那雉村中謹
宣聖旨現住苾芻咸皆已集爾時世尊將諸
苾芻及羅怙羅至彼寺已就座而坐告諸苾
芻曰汝等應知若有施主以所施物施一別
人後時復迴此物施一別人此則施者非法
受者亦非法名不淨受用如是若更迴與二
人或與三人或與僧伽斯等皆名施不如法
受不如法不淨受用汝等苾芻若有施主以
所施物施二別人後時復迴此物施一別人
此別施者受者俱名非法所有受用皆是不
淨如是若更迴與二人三人或與僧伽施者
受者俱名非法所有受用皆是不淨汝等苾
芻若有施主以所施物施三別人後時復迴
此物施一二三人或與僧伽施者受者俱名
非法所有受用皆是不淨汝等苾芻若有施
主以所施物施與僧伽後時復迴此物施與
一二三人或與餘僧伽施者受者俱名非法
所有受用皆是不淨若先施苾芻僧伽後迴
與尼僧伽或復翻此皆名不淨汝等苾芻若
其僧伽破爲二部先施此部復將此物迴與
彼部乃至皆是不淨受用汝等苾芻若施一
人不迴與一人施者受者皆名如法所有受
用皆名清淨如是若施二人三人僧伽此尼
此部更不迴與餘者乃至受用皆名清淨如
上廣說汝等苾芻前是施後非施汝等苾芻
地屬於王物屬於主房舍卧具施主爲主衣
鉢資具苾芻爲主所有施寺等物若有破落
施主應自修補不應持此迴施餘人先施是
施後非施也汝等苾芻應與羅怙羅先所住
處若苾芻施彼與此除有難縁得越法罪諸
苾芻旣奉佛教即便授與羅怙羅先時住處

如世尊說應作五年及六年頂髮大會時有
敬信婆羅門及諸長者皆以種種餅果飲食
奉施僧伽時諸苾芻食皆不盡便將所餘持
與求寂時諸求寂旣至明旦還將餅果重與
苾芻苾芻問曰汝於何處得此餅來答言是
仁所惠苾芻疑念此之餅果是我食餘今更
重飡准法有罪以縁白佛佛言若有希望心
食與時惡作食便墮罪若無希望心與有希
望心食與時無犯食便墮罪若有希望心與
無希望心食與時得惡作食時無犯若無希

望心與無希望還得其食二俱無犯
尼陀那別門第二緫攝頌曰
分亡及唱導  張衣授學人  重作收攝驅
求寂同牆上
第一子攝頌曰
分亡者衣物  互無應互取  見闘應須諫
墮頭向處分
爾時佛在室羅伐城有一長者唯有一子年
旣長大愛樂出家於正法中而受圓具忽遇
疾苦因即命終時諸苾芻衣鉢及屍悉皆同

棄諸俗人見來白苾芻我輩流俗現有兒孫
所求易得死人之物尚不輕棄尊者旣是出
家復無男女所有資財苦求方得於死人物
何故不收諸苾芻答曰世尊未許收死人衣
苾芻以縁白佛佛言苾芻身亡所有衣鉢不
應棄擲復有苾芻遇病而死收取其衣露屍
而送俗人見嫌佛言不應露身而棄應以裙
帔蓋身而送時諸苾芻以好衣蓋佛言勿用
好衣時諸苾芻以破碎衣蓋佛言應以非好
非惡處[中]衣蓋時諸苾芻白佛所餘衣鉢如[巾?]

何處分佛言有貧苾芻應可與之時六衆類
常多貧乏佛言勿與六衆應從上座次第行
與少年苾芻竟不曾得佛言衆應同集先以
言白衆旣和許可賣共分
縁處同前有一苾芻忽然身死所有衣鉢並
寄苾芻尼邊殯送事了時諸苾芻知其身死
於尼處索尼聞索時問曰彼於何處死答言
尼寺尼言在僧寺死物可屬仁在尼寺死者
彼則是我同法兄弟所有衣鉢我合得之尼
旣不還苾芻白佛佛言不合與尼苾芻應分
縁處同前有一苾芻尼遇病身死所有衣鉢
在苾芻邊諸苾芻尼詣苾芻所白言尊者尼
名某甲今已身亡所寄之衣願尊見與苾芻
聞死便作是言彼死之尼即我同法姊妹彼
有衣鉢我合得之以縁白佛佛言應可還尼
縁處同前有一苾芻遊歷人間到一聚落在
俗人舍忽然遇病因即命終是時長者殯送
旣訖爲掌衣鉢時有諸苾芻尼遊行至此長
者見已白言聖者先有苾芻於我家死彼之
衣鉢咸在我邊應可持去時諸尼衆答長者
言亡苾芻衣尼不合得諸苾芻尼白苾芻知
苾芻以縁白佛佛言若處無苾芻者尼即應
受
縁處同前有一苾芻尼執持衣鉢遊行人間
至一村內在俗人家遇病身死爾時家主送
徃屍林爲舉衣鉢有諸苾芻行至於此長者
見已白言聖者先有一尼於我家死彼之衣
鉢咸在我邊仁應將去苾芻答曰亡尼之物
我不合得時諸苾芻以縁白佛佛言若於其
處無尼衆者苾芻應取此亦無犯具壽鄔波
離請世尊曰大德若諸苾芻在俗人家而命
過者所有衣鉢誰當合得佛言最初到者應
得若二人俱到誰當合得佛言先索者得若
二俱索誰當合得佛言二俱合得或隨俗人
情樂與者當取
縁處同前有二苾芻共相闘諍諸餘苾芻看
闘而住俗人見已作如是言聖者我是俗流
見他闘時尚爲揮解如何尊者看闘而住苾
芻報曰此皆儜人好爲闘諍誰能爲解諸苾
芻以縁白佛佛言應可止諫不應看住時諸

苾芻雖設言諫仍不止息佛言若諫不止者
應可與作捨置羯磨有二苾芻共爲論議研
覈是非因生瞋忿懷諍而住時諸苾芻與作
捨置時彼二人作如是說我等論議研尋道
理仁輩何因輙作羯磨苾芻報曰闘諍之人
佛令捨置由此因縁與汝羯磨以縁白佛佛
言不應如是爲作羯磨若現有二師者應爲
諫誨若滿十夏離依止者諸苾芻應諫若不
止者衆應與作捨置羯磨具壽鄔波離請世
尊曰若有苾芻於兩界中而命過者此之衣
鉢誰當合得佛言隨頭向處合得若頭在兩
界此欲如何佛言二處俱得
第二子攝頌曰
唱導乗車轝  得衣應舉掌  僧伽獲衣利
凡聖可同分
爾時佛在室羅伐城時此城中先多外道於
此而住由佛來至令諸外道無復威光利養
寡少時諸俗流信外道者皆悉乞求爲興供
養給孤獨長者每於晨朝徃詣佛所路逢外
道從長者乞欲爲外道而興供養長者見已

作如是念外道邪徒修習惡法尚能告乞供
養己師如佛世尊於諸經中作如是說若不
信者勸令生信使其調伏住正法中如其大
師見聽許者我告衆人於此福田而興供養
作是念已入逝多林頂禮世尊在一面立即
以上事具白世尊唯願聽我隨情告乞供養
佛僧世尊告曰隨意應作長者即便巡行告
乞時諸居士及婆羅門咸白長者曰若諸聖
衆共來乞者我等福利倍更增多是時長者
以縁白佛佛告苾芻應與長者共相借助時
諸苾芻旣奉教已便與長者相隨告乞諸人
告曰若布施時稱我名字普告知者斯曰善
哉世尊告曰若有施主奉物之時當唱其名
爲作呪願然後當受便遣俗人唱其名字諸
人報曰若令聖衆唱我名者其福增多佛言
應令苾芻唱其名字時有施主將其財物就
寺而施佛言若來寺中者亦爲稱名呪願方
受時彼苾芻周徧宣告唱導之時衆人雲集
共相排逼不暇近前佛言其唱導者應可乗
車或昇高轝若時暑熱或遭風雨佛言應爲
幰蓋徧覆其身一面開門人多闐噎佛言應
開四門令四人唱導時給孤獨長者巡告之
時多獲上[[image: image1.png]


]百千萬雙及餘資財其數巨億
便作是念今我求乞多獲珍財我今宜應設
大施會佛及聖衆普皆供養當持此物安在
衆前一時奉施作是念已於逝多林所以種
種繒綵周帀莊嚴三衣資具架上盈滿各令
諸人而爲守護便禮佛足白言世尊我欲明
日廣設大會奉佛及僧是時世尊默然而受
給孤長者即於其夜備辦種種上妙飲食明

旦寺中敷設座褥徃白時至佛與大衆咸皆
就坐飲食竟收鉢已嚼齒木澡漱訖長者以
諸衣物置上座前即便前禮佛足白言世尊
於此人間幾是福田佛言有二謂學及無學
學人差別有十八種無學之人有其九種是
謂福田堪銷物利云何十八種有學人謂預
流向預流果一來向一來果不還向不還果
阿羅漢向隨信行隨法行信解見至家家一
間中生有行無行上流是名十八何等名爲
九種無學謂退法思法護法住法堪達法不
動法不退法慧解脫俱解脫是名爲九爾時
世尊作是語已復說頌曰
於此世間學無學  是可恭敬應供養
質直身語心清淨  施此福田招大果
時給孤獨長者在上座前立請宣唱人唯願
聖者作如是白若是世尊聲聞弟子是合恭
敬是應禮拜無上福田堪受世間所有物利
者[此]之衣物隨意當受其宣唱者在上座前[比]
立作如是白大德僧伽聽若是世尊聲聞弟
子是合恭敬是應禮拜無上福田堪受世間

所有利物者此之衣物隨意當受是時大衆
聞告白已諸有遠離貪瞋癡者作如是念給
孤長者作是宣告若是世尊聲聞弟子是合
恭敬是應禮拜無上福田堪受世間所有利
物者此之衣物隨意當受諸阿羅漢作如是
念我是僧中獲無上果於此物利應合受用
如世尊言汝等苾芻自有勝善當須內祕現
麤惡相我今如何爲此衣利自揚己德而云
我是無上離欲之人作是念已皆默然住諸
有餘惑尚未盡者亦作斯念此物擬施無上

福田我惑未盡是不應得彼亦默住諸有具
縛異生亦作是念此施無上福田我今具縛
灼然無分是時衆中竟無一人取其利物爾
時長者便作是念我今豈與諸聖凡衆覆鉢
事耶須臾之頃形容憔悴面色痿黃詣世尊
所禮佛足已在一面坐即以上事具白世尊
爾時世尊知而故問具壽阿難陀曰給孤長
者以多衣物奉施大衆何意衆中無人爲受
阿難陀曰給孤長者作如是白於此衆中若
是世尊聲聞弟子是合恭敬是應禮拜無上

福田堪受世間所有利物者此之衣物隨意
當受時諸大衆聞此白已聖凡皆默由此因
縁無人爲受爾時世尊告阿難陀曰汝今宜
去告諸苾芻現住室羅伐城及以餘處皆令
緫集供侍堂中時具壽阿難陀奉佛教已便
徃告衆令集堂中還至佛所禮足白言大衆
緫集願佛知時于時善逝便徃堂中就座而
坐告諸苾芻曰給孤長者多施衣服何故汝
等而無受者時諸苾芻默然無對于時大師
知而故問阿難陀曰何故苾芻我問之時默
爾無答時阿難陀即以前事具白世尊佛告
諸苾芻豈非汝等先以信心來投於我出家
離俗求涅槃耶諸苾芻曰如是世尊佛言汝
等若以信心投我出家情求涅槃修淨行者
此諸苾芻所著衣服直一億金錢所住房舍
直金錢五百所噉飲食具足百味如是等事
我皆聽受汝並堪銷若有苾芻破重戒者於
僧住處乃至不銷一口之食僧伽藍地不容
一足何以故汝等應知破戒之人有十種過
失自知我是破戒惡人他亦知是破戒之者
所有天神不來親附同梵行者知法善人咸
生輕賤罪惡音響四遠共知未證悟者不復
能證已證法者悉皆退失曾所聽聞咸皆忘
念命欲終時心生懊惱捨命之後生地獄中
又諸苾芻應知受用有其五種一者爲主受
用二者父母受用三者聽許受用四者負[倩][債]
受用五者盜賊受用云何爲主受用謂阿羅
漢永除三毒云何父母受用謂諸學人尚有
餘惑云何聽許受用謂淳善異生於戒清淨
勤修禪誦無懈怠心云何負債受用謂雖防
禁戒而不勤修覺品善法云何盜賊受用謂
於四重禁中隨犯其一是故汝等知是事已
應當修學然此長者所施衣物及獲餘利大
衆應可平等共分
根本說一切有部尼陀那卷第二



根本說一切有部尼陀那卷第三
唐三藏法師義淨奉　制譯
第三子攝頌曰
有張有不張  有出有不出  若在於界外
聞生隨喜心
爾時佛在室羅伐城具壽鄔波離請世尊曰
頗有苾芻僧伽共張羯耻那衣在於衆中而
非張衣耶佛言有若苾芻共張衣時不與他
欲而便昏睡或時入定此人雖復處在衆中
不得名爲共張衣也然而大衆名善張衣頗
有苾芻僧伽共張羯耻那時而不領受成張
衣不佛言有若苾芻僧伽共張衣時與他欲
已或時入定或復睡眠雖不覺知亦成張衣
頗有苾芻僧伽共出羯耻那時雖在衆中不
名出衣耶佛言有若苾芻僧伽出衣之時不
與他欲而便入定或復睡眠此人不名出衣
然而僧伽得名出衣頗有苾芻僧伽共出衣
時身在衆中心不領受名出衣耶佛言若有
苾芻僧伽出衣與他欲已或入定睡眠然而
僧伽成共出衣若有苾芻出於界外聞衆已
出羯耻那衣生隨喜心亦名出衣
第四子攝頌曰
授學等不秉  作法不成訶  十二人成訶
不淨犯根本
縁處同前具壽鄔波離請世尊曰授學之人
得秉一切羯磨法不佛言不得若半宅迦等
諸有難人得不佛言不得其授學之人合行
籌不佛言不得犯四重人得行籌不佛言不
得如世尊說如爲彼人作如法羯磨彼人訶
不成訶者若爲彼人作非法羯磨其人訶成
訶不佛言此即成訶若十二種人衆差遣時
作如是語不須差我此等諸人訶成訶不佛
言此得成訶然此等人據其兩事我密意說
訶不成訶謂不清淨人大德如世尊說不清
淨人訶不成訶者云何名不清淨佛言四他
勝中隨犯一事斯即名爲不清淨人言據兩事者一
爲作如法羯磨二是不清淨人
第五子攝頌曰
更應重作法  勿使求寂行  守護善用心
見處離聞處

縁處同前具壽鄔波離請世尊曰如授學人
爲他作法秉羯磨已作法成不佛言不成應
須更作犯四重人亦皆如是時有求寂欲受
近圓彼親教師爲辦衣鉢二師及證皆爲喚
來爲有他縁使令出界彼之親族聞欲近圓
來覓求寂見便將去妨廢勝業障礙近圓時
諸苾芻以縁白佛佛言如轉輪王最大長子
已受灌頂將登位時晝夜令人防護看守此
之求寂亦復如是將近圓時極須防護凡有
求寂欲受近圓汝等不應使令出外置在見

處離於聞處向衆虔誠合掌而住
第六子攝頌曰
收攝於界內  於衆心降伏  截柱及門框
尼等同驅擯
縁處同前鄔波離請世尊曰如世尊說若爲
其人已作令怖羯磨後於衆中求乞收攝爲
解羯磨具足幾法應收攝耶佛言具其五法
方爲收攝一者心有踊悅二者於衆順伏三
者於罪請除四者表申禮敬五者於其闘縁
皆悉捨棄大德在何處所爲作解法佛言可
於界內如世尊說闘諍苾芻應可爲作令怖
羯磨正秉法時現不伏相者此欲如何佛言
爲擎衣鉢驅令出界不肯出去抱門柱者所
抱門柱咸可截却若抱門框亦須斬截所損
柱門誰合料理佛言大衆或可教化共俗修
營若苾芻尼爲合闘者此欲如何佛言作法
驅擯一准苾芻二衆求寂及正學女若衆爲
作驅擯羯磨不肯去者並可同前大德若苾
芻若苾芻尼行汙家時亦應爲作驅擯法耶
佛言應作二衆求寂及正學女皆同如是

第七子攝頌曰
破戒應驅逐  伏處亦皆除  惱俗應收謝
餘衆咸同此
縁處同前鄔波離請世尊曰如世尊說破戒
苾芻應驅擯者誰當作擯佛言僧伽若不伏
時爲持衣物驅之令出抱柱門框並悉同前
大德如世尊說若有苾芻與諸居士共相輕
毀應可爲作求謝羯磨若與苾芻共相輕毀
亦應與作求謝法不佛言應作大德若於尼
處及下三衆爲輕毀者亦應與作求謝法不

佛言亦作尼及下衆若更互相惱亦皆如是
爲作羯磨及驅擯法
第八子攝頌曰
與求寂令怖  爲受成近圓  五法成就時
五夏離依去
具壽鄔波離請世尊曰若大衆爲求寂作令
怖法後時大衆授彼近圓得成受不佛言成
受近圓授者得罪應先爲其人作解羯磨如
世尊說五法成就年滿五夏得離依止隨處
遊行乃至十夏所到之處仍須依止者如其

四夏五法成就得離依止隨處遊不佛言不
得令滿五夏故已滿五夏五法仍虧得離依
止不佛言不得五法虧故年至三夏善通三
藏具證三明除盡三垢此人亦須依止師不
佛言此亦須依制教定故若滿五夏五法成
就許徃人間隨情遊履如其到處得齊幾日
無依止師佛言得至五夜此據有心若無心
求一夜不得於僧受用飲食之類皆不合受
第九子攝頌曰
同分非同分  有齊限及無  有覆無覆殊
名一種便異
具壽鄔波離請世尊曰如大德說有同分罪
非同分罪何者是耶佛言同分罪者謂波羅
市迦望波羅市迦名爲同分若望餘部名非
同分下之四部同分亦然如世尊說有齊限
罪無齊限罪何者是耶佛言若有苾芻不能
記憶罪及夜數名無齊限若有能憶知罪及
夜名有齊限如佛所說有覆藏罪無覆藏罪
何者是耶佛言覆有二種一者覆夜二者覆
心若有苾芻雖覆其夜不名爲覆若覆其心
便名爲覆世尊於諸罪處說有名種何者是
名何者是種佛言波羅市迦謂之爲名此所
作事謂之爲種下之四部名種亦然
第十子攝頌曰
不牆上行法  非於一二三  不對破戒人
不取授學欲
縁處同前如世尊說若有苾芻欲行波利婆
娑及摩那[[image: image2.emf]]者應可與法時六衆苾芻棄彼
界處於垣牆上而行其法諸苾芻問六衆言
仁何所爲六衆答曰我行波利婆娑諸苾芻

曰斯乃覆藏何成行法時諸苾芻以縁白佛
佛言汝等不應於垣牆上而行其法亦復不
應於一苾芻及二三苾芻處而行其法宜於
四苾芻中或時過此行治罰法時六衆苾芻
行其復本波利婆娑於四授學人處取法而
行佛言不應於彼授學人處行復本法亦不
應於四波利婆娑人處作其行法不應於四
波羅市迦人令其秉法受其行法非三犯重
人加一清淨人亦非加二加三如爲一人作
行覆藏法時諸大衆並悉清淨復須同見乃
至六夜出罪咸須清淨鄔波離白佛言授學
之人得與其欲不佛言不得得受此人欲不
佛言得由是苾芻故
別門第三緫攝頌曰
圓壇求寂墮  一衣煙藥器  鐵柱髮及門
不應隨鐵作
第一子攝頌曰
圓壇及天廟  兩驛半依止  無鉢不度人
鉢等不書字
爾時佛在室羅伐城時諸苾芻隨處洗鉢及

以濯足遂令其地多諸蠅蟻時婆羅門及諸
居士問苾芻曰此是聖者便利處耶苾芻答
言非是便利是我洗鉢濯足之所居士聞已
遂生譏嫌作如是語但諸苾芻咸不淨潔洗
鉢濯足不擇處所時諸苾芻以縁白佛佛言
不應隨處洗鉢濯足汝等當知若洗鉢處應
可塗拭作小水壇時諸苾芻作圓曼荼羅居
士見已咸作是言諸釋迦子供養於日世尊
告曰不應圓作時諸苾芻作曼荼羅形如半
月居士復言苾芻事月佛言壇有二種一如
矟刄二如甕形或可隨彼水流勢作若作日
月形曼荼羅者得惡作罪若爲三寳隨何形
勢悉皆無犯
爾時世尊爲摩竭陀國大臣婆羅門名曰行
雨略宣法要說伽陀曰
若正信丈夫  供養諸天衆  能順大師教
諸佛所稱揚
時六衆苾芻即便供養羯吒布呾那摩登伽
瞿利迦天時婆羅門及諸居士咸作是言聖
者旣於善說法律之中而爲出家寧容反更
敬事天神時諸苾芻以縁白佛佛言我爲俗
人密意而說非是汝等苾芻所爲是故汝等
於諸天神勿爲敬事時有苾芻於天神處便
生輕賤彼天神曰我等於仁有何過失而見
欺凌時諸苾芻以縁白佛佛言汝等從今於
天神處不應供養亦勿欺凌時有苾芻後於
餘處見羯吒布呾那及摩登伽瞿利迦像即
便打破時諸居士作如是言此天神像無有
心識聖者何故輙毀破耶時諸苾芻以縁白
佛佛言汝等苾芻於天神像不應毀壞有諸
苾芻隨處遊行時彼路便右繞天廟佛言苾
芻不應右繞天廟遂即避路便爲棘刺之所
傷損佛言應取舊路若因道便而右繞者誦
聖伽陀謦欬彈指令其警覺具壽鄔波離白
佛言世尊如說大界極兩驛半令諸弟子於
親教師軌範師處每日三時請教白事是佛
親制彼諸弟子去親教師及軌範師有兩驛
半路遙時促未審如何佛言應半月就禮若
去師五俱盧舍應七八日一去禮拜若一俱
盧舍每日一去若更相近乃至同處應每日
三時而爲禮敬若異此者得越法罪時鄔波
難陀無鉢度人時諸苾芻各洗鉢已安置龕
中請白二師旋繞制底鄔波難陀所度弟子
有縁須鉢便徃尊者憍陳如鉢邊欲取其鉢
尊者告曰此是我鉢汝不須觸時彼復徃餘
人鉢處同前欲取還復見遮時諸苾芻問曰
誰是汝師彼便答言鄔波難陀時諸苾芻以
縁白佛佛言不應無鉢度他出家及與近圓
得惡作罪汝諸苾芻凡欲度人出家爲求寂
者應與鉢及小鉢并以銅椀無令廢闕時阿
尼盧馱有一弟子爲師掌鉢師與弟子鉢形
相似彼不能識遂生疑曰爲是師鉢爲我鉢
耶時彼即便於其鉢底各書名字有一長者
奉請世尊及苾芻衆就家受食長者先與婬
女有私通事遂遣使人報婬女曰我於今日
請佛及僧明日就家謹設供養汝可來此手
自奉食是時婬女遇有他縁不及親徃佛及
僧伽至時赴請飯食已訖說施伽陀從座而
去時彼長者是阿尼盧馱弟子知識佛僧去
已唯彼弟子未出其舍是時長者白言大德

願以此鉢暫時相借以所餘食欲寄與人苾
芻即以師鉢與之長者以鉢盛滿香饌寄與
婬女并附言曰賢首我請三寳奉獻斯食佛
及僧伽並已食竟汝可隨喜是時婬女旣得
鉢食置餘器中便於鉢底見尊者字知是聖
者阿尼盧馱所用之鉢便作是念阿遮利耶
乃見人天之所供養我今有幸得見彼鉢若
我空然而送還者失大福利事不應爾即取
其鉢周徧揩拭復用香湯再三淨洗塗以香
泥置妙座上右膝著地持妙花鬘虔誠供養

燒香普熏發願而住時有婆羅門亦於婬女
先有相知來至其所見女供養問言賢首汝
何所爲答曰此鉢乃是尊者阿尼盧馱所受
用器即是人天所共尊重我於此鉢略申供
養婆羅門曰汝以婬染緫攝諸人沙門釋子
亦不見放時諸苾芻聞是事已以縁白佛佛
言凡諸苾芻於己物上書名字者有如是過
是故不應書己名字時諸苾芻不知何物是
不應書佛言有五種物皆不應書謂別解脫
戒經別解脫廣釋及諸事等與律教相應之

義并私己物於己物上不應書字可作私記
憶持具壽鄔波離白佛言世尊若律教等皆
不合書者於當來世諸苾芻等心無持力咸
多忘念於諸縁起尚不能憶如斯等事當復
云何佛言若如是者應書紙葉而受持之
第二子攝頌曰
求寂墮鉢破  開餘存念者  作二種熏籠
并隨所須物
爾時佛在室羅伐城有一苾芻畜一求寂常
令持鉢後於異時手脫損鉢令師廢闕時諸

苾芻以縁白佛佛言不應令彼求寂洗鉢時
舍利子有一求寂名曰准陀常令持鉢來請
師曰鄔波馱耶願見與鉢我當洗之舍利子
言佛爲損鉢已制學處彼便白言我豈當作
如斯過耶時諸苾芻以縁白佛佛言若知求
寂能存護者聽其洗鉢時有苾芻守持鐵鉢
垢生損壞多有孔隙以縁白佛佛言凡畜鐵
鉢應可熟燒時諸苾芻多積柴薪而燒其鉢
即便損破佛言不應如是火燒其鉢可於籠
內安置燒之彼便不知云何作籠佛言籠有
二種一者匠作二者自爲言匠作者諸是陶
師言自作者或時以甕或可用[[image: image3.png]


]截破用之
彼安在地打著便碎佛言盛灰令滿使人擎
持然後以釘徐徐踈孔鑿爲兩段時彼於外
不以泥塗佛言應以草[[image: image4.png]


]作泥徧塗彼不以
物塗拭於內佛言應以麻滓作泥塗拭待乾
然所燒鉢猶未受色佛言內安稻[[image: image5.png]


]以籠合
之口邊泥塗彼便以鉢置地而熏佛言應用
物支於上重安事亦同此彼物薄小鉢便相
著佛言應可高支勿令相近仍不受色佛言
應數數洗然後更燒籠內煙出佛言應灰擁
口彼以牛糞積爲大聚燒便損鉢佛言應壘
牛糞從上放火不知欲遣何人看火佛言苾
芻應自看守若有他縁囑餘苾芻看然後應
去地上燒鉢多損諸蟲佛言應淨灑掃是故
我今聽諸苾芻畜熏鉢籠及隨此籠所須之
物用皆無犯
第三子攝頌曰
一衣不互作  澡浴可遮人  於褥不剃頭
病人隨服食

爾時佛在室羅伐城時有施主造立浴室奉
施僧伽六衆苾芻各著一裙互揩身體俗人
入見作如是語此等諸人是何外道時敬信
者答云是釋迦子居士聞已便起譏嫌彼之
大師常有慚愧云何此等無羞耻耶時諸苾
芻聞以縁白佛佛言不應一裙互相揩洗若
有犯者得惡作罪時諸苾芻在浴室內令俗
人入見苾芻等以手揩足復更摩頭俗人譏
曰沙門釋子作斯鄙法是不淨潔旣揩足已
復用摩頭時諸苾芻以縁白佛佛言入浴室
時無信敬人不應令入亦勿令作若交作者
得惡作罪時諸苾芻在浴室內無人守護有
諸居士來入其室見苾芻等以手揩足復將
洗面便譏嫌曰沙門釋子實爲鄙惡以手揩
足復將洗面佛言若洗浴時無令俗人入浴
室內應差苾芻爲守護者時給孤獨長者與
一無敬信婆羅門徃逝多林苾芻見已報長
者曰勿使此人入浴室內婆羅門曰我有何
過而見遮止時諸苾芻以縁白佛佛言若知
彼人有淨信者應許入室時有婆羅門入旣
被遮見餘不障婆羅門曰彼諸俗人皆許入
室何故於我而獨見遮苾芻報曰此已歸依
受諸學處彼便答曰我亦歸依受其學處願
聽我入報言可爾便與受戒即許其入彼旣
入已見諸苾芻揩身下分復用摩頭遂起譏
曰沙門釋子實爲鄙穢苾芻白佛佛言若知
其人久懷信者許入若初信者勿聽
縁處同前時有長者請佛及僧入室洗浴是
時世尊將諸苾芻詣彼長者洗浴之處見有
苾芻與一苾芻揩摩身體世尊告曰汝等見
此苾芻與彼苾芻揩摩身不白言已見佛告
苾芻其爲揩者是阿羅漢諸漏已盡彼受揩
者是破戒人行罪惡法汝等當知不應師子
與彼野干而爲給事
縁處同前有一長者娶妻未久誕生一息年
旣長大於善說法律而爲出家常求勝已尋
義他方博學多聞還來至此室羅伐城父聞
子至便詣其所共相問訊是時苾芻即爲其
父略宣法要勸歸三寳受五學處後於異時
復爲其父說七有事福業功德父聞子說深
生敬信作如是言尊者當知我今亦願作七
有事福業功德彼便答言可隨意作父便問
言先作何事答曰當爲僧伽營理浴室聞已
還家營理事畢來報子曰尊者當稱我名請
佛及僧就舍澡洗其子聞已即詣佛所稱父
名字而爲請佛時彼長者發深信心自爲苾
芻香油塗身以米屑揩去澡浴事畢報其子
曰我極疲勞爲我塗背其子答曰世尊於此
已制學處父便問曰所制學處其事云何答
曰勿以師子供侍野干故我不應而爲執事
父問子曰誰是師子誰爲野干子答父言我
是師子父是野干父曰斯爲妙事以我野干
能生師子時諸苾芻以縁白佛佛言凡是父
母於其子處能爲難事荷負衆苦假令父母
是極破戒其子亦應爲作供侍是故我聽於
其五處縱極破戒應爲供給所謂父母親教
師軌範師及諸病人爾時佛在室羅伐城有
一長者於阿蘭若處造立其舍令諸苾芻隨
縁乞食依此而住時乞食者鬚髮旣長詣長
者處長者見已問言聖者何故鬚髮如是太
長答言賢首無淨髮人長者告曰我遣人來
可令除髮其剃髮人詣苾芻所於卧褥上令
彼剃髮時彼長者作是思惟應觀尊者除髮
以不即徃蘭若苾芻住處到已即於卧褥上
坐髮著其衣長者還舍其妻遂見衣上有髮
白言因何過彼剃髮人舍令此衣上有其髮
汙長者思惟將非聖者於彼褥上而剃髮耶
即重徃觀見其褥上有剃髮處白言大德可
於餘處剃髮勿令汙褥時諸苾芻聞已白佛
佛言不應褥上而剃鬚髮便於淨地剃除鬚
髮佛言凡是僧伽灑掃淨地不應剃髮若有
犯者得惡作罪時有老病苾芻不能出外剃
髮復遭風雨佛言若無力者隨處剃除然應
掃除塗拭令淨若不爾者得惡作罪又諸苾
芻剪手足甲隨處棄擲佛言僧伽淨地若棄
爪甲得惡作罪
縁處同前時有苾芻身嬰重病爲苦所逼便
徃醫處報言賢首以所宜藥爲我處方彼醫
答言以水和麨非時可食答言賢首世尊已
制不許我等非時噉食醫人答曰聖者大師
慈悲必縁此事開諸病人以縁白佛佛言有
無齒牛食噉糠麥後時便出其粒仍全用此
爲麨非時應服時病苾芻雖服不差醫人問
曰聖者先時所苦得瘳損不答曰賢首今猶
未除醫人曰豈非聖者未服水麨令病不差
苾芻答曰我已服竟醫曰當如何服時病苾
芻具以事告醫言聖者此非是藥應用生麥
麨以縁白佛佛言多將水攪以物濾之然後
應服病猶不差復以此事告彼醫人醫人答
言勿濾而服以縁白佛佛言醫人處方令服
麨飲若稠若團隨意應服
縁處同前時有苾芻身嬰重病徃醫人處問
言賢首以所宜藥爲我處方彼醫答言以大
肉團非時煑飲答曰賢首世尊已制醫人答
曰聖者大師慈悲必縁此事開諸病者苾芻
以縁白佛佛言有獸名犲腹中腸直噉肉便
出體猶未變應取彼肉煑而飲服雖服不差
醫人問曰聖者所苦得除損不答曰未損醫
曰豈可聖者未服肉汁令斯疾病而無損耶
苾芻具答其事醫言聖者此是故物不堪爲
藥應取新肉煑而飲汁白佛佛言先以物濾
然後飲之病猶不差彼以此事告彼醫人醫
人答言勿濾而服以縁白佛佛言醫人處方
隨意應服若乾若濕令有氣味皆應服食勿
生疑慮佛告諸苾芻凡所有事我於病人非
時開者於病差後咸不應作若有作者得越
法罪

唐三藏法師義淨奉　制譯
第四子攝頌曰
煙筒壞色衣  鼻筒飲水器  針筒非寳物
眼藥合并椎
爾時佛在室羅伐城具壽鄔波離白世尊言
如世尊說開諸苾芻畜歙煙筒不知何物是
所應作佛言唯除寳物餘皆得畜如世尊說
開諸苾芻著壞色衣者不知何物是佛言以
七種縷作者隨意應畜又開諸苾芻畜灌鼻
筒不知以何物作佛言除寳又開諸苾芻畜
飲水器不知以何物作佛言除寳又開諸苾
芻畜盛針筒者不知以何物作佛言除寳又
許畜眼藥椎及小藥合不知以何物作佛言
除寳餘皆應畜
第五子攝頌曰
藥器及氍毹  承足枮瀉藥  苾芻不應畜

當擇死人衣
縁處同前具壽鄔波離白世尊言如世尊說
開諸苾芻畜貯藥器當用何物佛言除諸寳

物又開諸苾芻畜用氍毹不知何者是所應
畜佛言七種縷作應可畜持又開諸苾芻爲
洗足故畜承足枮不知何物佛言除寳
縁處同前時有長者身嬰重病徃醫人處問
言賢首以所宜藥爲我處方醫人答言先食
膩物令其動病然後應可服於瀉藥長者聞
已遂服酥油時有苾芻是彼長者常所供養
來過其舍慰問病人氣力安不答言聖者我
仍帶病醫人處方先服酥油後服瀉藥時彼
苾芻報長者曰我善醫方爾有藥直擬酬醫

者宜將與我我有瀉藥可持與汝長者聞已
答言甚善苾芻持藥與彼令服是時長者藥
利過度令一使人疾徃醫所問言賢首我之
家主藥利不停彼醫問言何人授藥使者報
曰有一苾芻醫人聞已情生瞋忿汝應徃彼
問是何藥及其覆徃苾芻處問時彼長者便
已命終時諸苾芻以縁白佛佛言汝諸苾芻
不應賣藥若苾芻善醫方者起慈愍心應病
與藥然諸苾芻不應與他瀉藥捨之而去應
自觀察勿令過度設有他行囑人看守然後
應去仍報彼言利若過度應以某藥爲解若
有苾芻受他價直然後與藥及以受顧爲客
作者得惡作罪
縁處同前時有一人負長者債因被拘留經
七八日共立要契某日當還時負債人便作
是念期日旣逼無可還彼我應藏避復更思
惟捨家逃竄此事爲難我當殺彼是時長者
近逝多林爲負債人之所殺害身有衣服六
衆見已共相謂言今得豐足糞掃之衣作是
語已即便共取是時長者親族來見惡言罵

曰聖者著大仙衣作斯非法極爲鄙賤六衆
報曰此非我殺別有怨家來斷其命我等今
者取糞掃衣此有何過時諸苾芻以縁白佛
佛言汝諸苾芻不應輙取此糞掃衣若其大
衆共知棄物是衣應取若不爾者得惡作罪
第六子攝頌曰
鐵鍋并杵杓  自身不負擔  以食供父母
毛緂不充衣
爾時佛在室羅伐城具壽鄔波離白世尊言
如佛所說爲溫水故開諸苾芻畜大鐵鍋令

安鎻者以何物作佛言除寳聽諸苾芻爲煎
藥故畜杓器者以何物作佛言除寳
縁處同前時六衆苾芻身自負擔或於肩上
擎持大幞時婆羅門居士見已譏曰聖者我
等俗人爲於父母妻子眷屬求覓衣食以身
荷負仁等爲誰自爲勞事時諸苾芻以縁白
佛佛言汝諸苾芻不應頭背肩腰而爲擔負
擎持大幞若有犯者得惡作罪
縁處同前時有居士娶妻未久便誕一息顏
貌端正人所樂觀父便爲子設初生會付諸

乳母令其養育子漸長大於佛法出家日初
分時著衣持鉢入室羅伐城而行乞食忽遇
其父問曰汝已出家答言出家其父告曰汝
之此身由我生育今得成長於苦樂事須相
憂念汝棄出家誰當濟我苾芻報曰我豈能
爲俗家之事時諸苾芻以縁白佛佛言父母
於子能爲難事荷負衆苦假令出家於父母
處應須供給時彼不知何物應與佛言應除
衣鉢餘物供給若無餘物可從施主隨時乞
求若乞求難得應以僧常所得利物共相供
結若無利物應以僧常所食之分減取其半
而爲供濟若常乞食隨他活者以己所須滿
腹食內應取其半濟於父母
縁處同前時有施主於聚落中造立住處供
養衆僧有老苾芻依此而住時老苾芻爲禮
制底徃逝多林六衆苾芻爲貪利故共作制
法每爲番次常遣一人在門外立鄔波難陀
次當其直即於門外經行而住遂遙見彼老
苾芻來便作是念此何上座我應就彼申其
禮敬到已問言善來善來彼便答曰我今敬

禮阿遮利耶鄔波難陀即作是念此乃是其
出家老叟非但不識根本二師亦復未曾知
其敬法便調之曰善來老父因即引入逝多
林中爲作解勞令其暫息時老苾芻白言大
德鄔波難陀我今須出彼時問曰欲何所之
答曰我禮制底事了還來鄔波難陀復勸令
住彼言大德我先不作在外住意遂於本處
留著三衣故我不應久爲停息鄔波難陀曰
此有三衣勿爲憂慮我當相與應守持之即
便授與大被毛緂小褥氍毹持作三衣并充
[下]服於日晡後鳴[犍]椎時禮制底人悉皆共[不][揵]
集老苾芻曰鄔波難陀我暫出房旋禮制底
答言老叟汝無三衣云何禮敬即取小褥充
其下衣又以麤繩繞腰纏束復持毛緂以毛
向外作嗢呾羅僧伽重大毛緂亦毛向外作
僧伽胝旣作是已報言莫訶羅今可隨意而
爲禮敬時老苾芻旣著衣已即出房外諸苾
芻見咸作是言莫訶羅何處著此戲弄衣來
答言我此三衣皆以守持如佛所制何名戲
耶苾芻問曰何人爲汝持此三衣答言大德
鄔波難陀諸人聞已咸作是言除此人輩誰
復能爲如此惡事以縁白佛佛言長毛衣服
有如是過汝諸苾芻但是一切長毛之物咸
悉不應持作三衣若有犯者得惡作罪如世
尊說制諸苾芻咸不應畜長毛三衣時有淨
信婆羅門及諸居士以上毛緂及餘厚帔施
諸苾芻苾芻生疑便不敢受彼諸居士報言
聖者若佛世尊未出於世我等便以外道爲
勝今者世尊降臨生界我以仁等爲上福田
施此微物不蒙納受豈令我等捨善資粮從
此世間趣於後世時諸苾芻以縁白佛佛言
應爲受取作彼物想守持而用若是毛短體
輕薄者此物應作長衣持之凡是厚大長毛
等物咸應作彼施主物心而爲畜用
第七子攝頌曰
髮爪窣堵波  任作鮮白色  隨意安燈處
一畔出高簷
爾時佛在室羅伐城給孤獨長者徃世尊處
請世尊曰我今願以世尊髮爪造窣堵波唯
願世尊慈哀聽許世尊告曰當隨意作復言
世尊唯願許我於彼髮爪窣堵波上以鮮白
物而爲塗拭復於其處行列然燈而爲供養
佛言皆隨意作長者以燈安在級上油下汙
塔佛言可於級下行列然燈有犬食油墜損
油器長者白佛請造燈樹佛言隨作牛來觸
破長者白佛請爲燈架佛言應作四面安燈
便非顯望長者白佛請作高簷佛言隨意
第八子攝頌曰
門戶并簷屋  及以塔下基  赤石紫礦塗
此等皆隨作

爾時給孤獨長者白世尊言唯願許我於髮
爪窣堵波中間空者爲作門戶復安簷屋并
造塔基復以赤石塗拭其柱於塔壁上紫礦
圖畫佛言隨意
第九子攝頌曰
不應以橛釘  及昇窣堵波  開許金銀花
塔上以舍蓋
爾時佛在室羅伐城諸苾芻衆於供養時欲
以花鬘掛於塔上即便登躡以釘釘塔掛諸
花鬘時婆羅門居士咸作是言仁等大師久

除釘刺何故今者以釘釘之時諸苾芻以縁
白佛佛言不應於窣堵波上尖刺釘之若有
犯者得惡作罪然於剏始造塔之時應出傍
橛作象牙杙時諸苾芻至供養時遂便登上
窣堵波頂而安燈盞佛言不應於香臺頂上
而設燈明若有犯者得惡作罪時諸苾芻上
窣堵波安置旛蓋供養之物時婆羅門居士
咸共譏嫌不淨登躡佛言應使俗人若無俗
人應使求寂若無求寂諸苾芻等應先濯足
淨以香湯或塗香泥作如是念我今爲欲供
養大師然後昇塔若異此者得惡作罪若窣
堵波形高大者應可以繩繫相輪下攀縁而
上有婆羅門居士咸來詣髮爪窣堵波處各
持花鬘奉獻供養所有乾花而不屏除不能
淨潔佛言屏除時給孤獨長者請世尊約我
今願以金銀花鬘供養髮爪窣堵波佛言隨
作塔上鳥栖不淨穢汙欲於其上造立覆舍
佛言應作復爲無門室闇損壞佛言隨意開
門
第十子攝頌曰

鐵作窣堵波  及以金銀等  許旛旗供養
并可用香油
爾時佛在室羅伐城給孤獨長者請世尊曰
願許我造鐵窣堵波佛言隨作復言欲以金
銀瑠璃水精銅等造作佛言應作雖作塔上
未善莊嚴欲以旛旗并雜繒綵而爲供養佛
言應作時彼不解造旗法式佛言有四種旗
謂師子旗牛旗金翅鳥旗及龍旗等於旗旛
上畫作四形復白佛言我今先欲香油塗拭
次以紫礦鬱金栴檀等作妙香水洗髮爪窣
堵波唯願聽許佛言皆隨意作第三門了
別門第四緫攝頌曰
戶鐶隨處用  霑衣大小便  染衣揁認衣
賒衣果無淨
第一子攝頌曰
戶鐶倚帶網  取米爲衆食  寺內作私房
居人應受用
爾時佛在室羅伐城具壽鄔波離白佛言如
世尊說於戶扇上應安鐶細苾芻不知當用
何物佛言除寳餘物應作如世尊說苾芻應

作倚帶不知當用何物佛言七種縷中隨一
應爲如世尊說聽畜網者應用何物佛言茅
蒯麻芒皆悉應作世尊復說許安[[image: image6.png]


]網當用
何物佛言除寳餘並應用
縁處同前於此城中有一長者於三寳中深
生敬信意樂賢善遂於露形外道娶女爲妻
長者告曰賢首無上慈父是我大師常所供
養及諸僧伽勝上福田衣服飲食爾應供養
時諸苾芻常依僧次日日之中恒至此家而
受其食時彼長者遇有他縁詣餘村邑告其

妻曰我今有事須向彼村如我在時於佛僧
處常爲供養勿令闕乏答言聖子我依教作
時彼長者徃苾芻處白言聖者我今有事須
至餘村唯願僧伽恒依僧次就我家食答言
可爾時諸苾芻共相議曰彼長者婦先無信
心依僧次者及時早赴時長者妻見苾芻至
[苾]而告曰我未辦食座復未敷何故仁等平[恚]

旦來至時諸苾芻自相謂曰彼長者妻久知
無信我等早至今已見瞋明日臨中應可就
宅時長者婦明朝凌旦辦食敷座而待苾芻
是時僧伽臨中方至女人報曰聖者我無餘
事業唯作此耶我於晨朝早已辦食并敷牀
座何故仁等臨午方來時諸苾芻互相謂曰
我等早來已見瞋責臨中而至還復被訶我
等苾芻乞食常事宜可巡家以自供濟更不
徃彼俗家而食時彼長者事了還家問其妻
曰賢首我諸聖者常來食不答曰唯初兩日
就斯受食後更不來長者思惟應是我婦現
慳悋相令諸聖者不來受食時諸苾芻巡家
乞食入長者門長者見已問言聖者仁等何
不常來受食報言長者我等先是乞食之人
但持鉢行足得充濟答言聖者秖是我婦生
慳悋心然我田中歲禾新熟隨意持去以充
午食苾芻報曰佛未聽許以縁白佛佛言作
彼物想意爲僧伽持者無犯復有長者於逝
多林爲諸苾芻造一別房於其房內多置牀
褥及諸利養時諸苾芻番次守護將別房物
置衆物中以縁白佛佛言其別房物隨處受
用又將利養和雜衆物佛言不應和雜住別
房者應可受用

第二子攝頌曰
隨處當用物  營作人所須  器具食燈油
隨施主應用
爾時佛在室羅伐城時有長者於舊寺內別
造一房於彼房中多施牀褥及以利養並皆
豐足時諸苾芻便將別物入衆物中佛言應
隨住人而爲受用所有利養亦不應和隨本
施用時諸苾芻分衆利物不肯分與別房住
人佛言雖受別房亦與衆利時諸苾芻差授
事人以見別房遂不差遣佛言依次應差於

此城中有一乞食苾芻勸彼施主歸依三寳
受五學處復於一時爲彼施主說七有事福
業讃其勝利施主答曰我亦能作當作何事
答言應爲僧伽造立住處施主報曰我有財
物欲營福業未有人助苾芻曰爾可將來我
能助作時彼施主持物授與即請爲造苾芻
領物安己房中不爲修造施主念曰我暫徃
觀新造住處營作了未施主旣至不曾見有
營作之處白言聖者何故多時不爲營作苾
芻答曰營作之具是我所須此物並無若爲
興建施主報曰我所施物何不充用苾芻報
曰此物已屬四方僧伽誰能損用時諸苾芻
以縁白佛佛言施主聽者應取此物作其器
具時此苾芻因行乞食到施主家長者遙見
作如是言聖者仁旣日日巡家乞食我所造
寺誰當檢校苾芻報曰我豈忍飢爲人造寺
長者答言我所施物何不取食報言此物已
屬四方僧伽佛未聽許以縁白佛佛言施主
聽者應用便作上妙美好飲食隨情食用佛
言不應如是應食麤食食麤食時無力檢校
佛言如僧常類苾芻食時藏其器具內闇室
中復須燈油巡家而乞時彼施主復見乞油
問言聖者欲何所作以事而答長者報言何
不用物具答如前佛言施主聽者用時無犯
彼便通夜不滅燈明佛言不應經夜留燈若
收物竟便可滅除如是應知塗足等物所縁
營事准上應用
第三子攝頌曰
令雨霑僧物  夜半共分牀  小座並依年
敷席咸同此

爾時佛在室羅伐城六衆苾芻披僧伽帔旣
出各分置於露處令雨爛壞時諸苾芻以縁
白佛佛言大衆卧具不應經夏令雨損壞不
收舉者得惡作罪時諸苾芻著僧伽衣浣染
造鉢令衣損壞佛言若著衆衣染衣造鉢得
惡作罪六衆苾芻人間遊行遇到一村於彼
村中有僧住處夜過初更方始入寺至親友
處各爲解勞六衆告曰汝諸具壽大師正法
現住於世仁等如何而不依教勿令於後生
悔恨心爾可隨年授我卧具時舊住人便於
夜半緫集僧祇所有小座牀褥一處共分六
衆苾芻便取卧具隨處眠息供給纔了遂至
天明是時六衆告諸苾芻爾等收取卧具吾
欲進途主人告曰上座但求一夜自取身安
遂令大衆得黃熱病時諸苾芻以縁白佛佛
言不應於夜分僧卧具應隨親友一夜而住
若更停留可隨年與若異此者得惡作罪時
六衆苾芻遊歷人間至一聚落於彼村中有
一住處旣入寺已見舊牀席是時六衆便於
大牀并諸弟子各隨眠息然此六衆並是耆
年曾無有人輙能移動自餘耆宿便於地上
隨處而卧至天明已詣逝多林時諸苾芻見
已告言善來善來所有遊履得安樂不答曰
寧有安樂在地上卧竟夜不安報言具壽爾
於昨夜何處房眠即以上事具告諸人時諸
苾芻以縁白佛佛言若大牀座及餘敷褥應
從上座隨次行與
第四子攝頌曰
大小便利處  經行不惱他  洗足及拭鞋
釜篦不奪用

縁處同前時六衆苾芻常於大小便室來徃
經行并共談語教授讀誦種種調戲見他苾
芻將欲入時遂相遮止告言汝且莫入我是
耆年故作稽留令他生惱時諸苾芻起嫌賤
心以縁白佛佛言大小便處不應經行久住
相惱若有犯者得越法罪時六衆苾芻於洗
足處貯水甕邊驅他令起自言我是耆年應
合先用佛言於洗足處若先洗時事未了者
不應強喚令起得越法罪時有苾芻前入小
便六衆後至告言我老佛言於先到者即可

前入此處不應隨其年次復有苾芻洗足欲
半六衆後來告言我大汝應相避佛言不應
如是凡爲上座須識時宜雖合在先看事未
周不應令起若令起者得越法罪時有苾芻
以物拭鞋可欲將半六衆見奪報言我老佛
言不應依年待先用竟未了奪者得越法罪
復有苾芻釜中煎藥尚未煎半六衆便奪答
言我老此應先用瀉之於地自將其釜佛言
不合依年待先事畢然後方用若不依者得
越法罪僧祇鐵篦苾芻先用攪藥未了六衆
復奪佛言不應若有犯者得越法罪
第五子攝頌曰
染釜及水瓶  僧鉢并飲器  刀石爪鼻物
支牀不問年
縁處同前有諸苾芻用僧伽染器瓶釜等物
以煑染汁事欲將半六衆報曰我應先用時
諸苾芻以縁白佛佛言不應依年待先用竟
若強奪者得越法罪時有苾芻先用衆鉢食
猶未了六衆告曰我是耆年應與我用以縁
白佛佛言待彼食了不應強取若故奪者得

越法罪飲水器物准上應知時有苾芻剃髮
將半六衆來至遂奪其刀佛言若剃未了不
應取用其磨刀石准上應知剪甲小刀用割
纔半淨鼻鉗子現用未了及支牀物彼卧時
奪以縁白佛佛言此等諸物並不依年待彼
事終方可就取若不依者得越法罪
第六子攝頌曰
羯耻那衣揁  絣線[止]縫時  染汁雜物等[正]
用時不應奪
縁處同前是時大衆有羯耻那衣揁有一苾

芻用此衣揁張僧伽胝等作衣纔半六衆來
見即便強奪我是耆宿理應先用時諸苾芻
以縁白佛佛言他用未了不應輙奪待彼事
畢方可取之如其奪者得越法罪如是應知
絣線縫刺纔半用時六衆便奪佛言待了方
取不竟取者得越法罪若用染汁刀子及針
剃髮衣坐砧皆不應奪准前應知
根本說一切有部尼陀那卷第四


根本說一切有部尼陀那卷第五
唐三藏法師義淨奉　制譯
第七子攝頌曰
外道覆認衣  作記死時施  有五種親友
得法獨應行
爾時佛在王舍城住竹林園時摩竭陀主影
勝大王聞說妙法得見諦已遂與八萬諸天
子衆并摩竭陀國長者居士婆羅門等過百
千數於大衆中制立嚴教擊鼓宣令普告國
人不得有人輙爲竊盜若有犯者驅令出國

所有家資庫藏財物悉皆給與被賊之人是
時世尊爲憍薩羅國勝光大王說少年經得
調伏已亦於國界作其嚴制於我國中不得
有人輙行竊盜如有犯者斷其命根所有家
資庫藏財物悉皆給與被賊之人爾時羣賊
咸悉逃竄二國中間屯營而住摩竭陀國有
諸商人相隨而徃憍薩羅國到彼界已時諸
商主告其伴曰我今平安仁可歸去從者去
已賊便遙見知無護者便共劫奪時諸商人
咸悉走向憍薩羅國投勝光王旣到王所前

白王曰大王當知於此國界先多交易今由
群賊商侶不來時勝光王勑大將軍名毗盧
宅迦卿可急徃捕捉群賊并所盜財將來見
朕是時大將部領四兵勇力軍衆象馬車步
徃賊營處曠野林中彼諸群賊緫集險林放
捨兵戈分所得物爾時將軍旣遙見賊便於
四面周徧列軍戰鼓纔鳴群賊驚懾或有奔
逃或遭殘害或時被殺或復生擒收所盜財
并諸賊黨還至王所啓大王曰此是彼賊并
所盜財時勝光王告諸人曰汝之本物各任

將去商估賈客旣認物已諸外道輩亦取自
財及赤石染服并將苾芻所有衣鉢時諸苾
芻後至王所王曰仁等亦應認取衣鉢苾芻
報曰此貨物中無我衣鉢王曰仁等豈非先
被賊劫答曰我亦被賊王曰若無者宜應喚
彼外道并將所認衣物隨來時彼外道旣聞
王喚持衣即來苾芻見衣作如是語此是我
僧伽胝此是僧脚欹王告外道曰彼是小賊
汝是大賊強認他衣彼默無對王言聖者仁
於衣物有記驗不令我得知此屬外道此屬
苾芻苾芻報曰我衣無記以縁白佛佛言苾
芻衣物應爲記驗不知云何佛言應爲紐結
或墨點淨及餘記驗方乃持之
佛在室羅伐城有一長者娶妻未久誕生一
息其妻身死更娶後妻未久之間復生一子
其第二子爲母所苦於善法律情希出家旣
出家已遊歷人間其父後時遇遭重病定知
將死命長子曰我所有財應作三分子承父
命遂即分三便報子言此是汝分用充家業
一分屬吾以供葬事餘之一分與出家子便
自歎曰
積聚皆消散  崇高必墮落  會合終別離
有命咸歸死
說是語已遂即命終其出家子聞父身亡即
到兄所孔懷相見兩共哀號問訊旣終兄乃
告曰父亡之日先有遺言留一分財可宜收
取苾芻念曰如世尊說死後當與此非法財
時諸苾芻以縁白佛佛言凡在家者命欲終
時有攀縁心如是施財並宜收取父分與財
勿生疑慮旣受財已於三寳中而興供養其

出家者臨終之日無顧戀心若言我死後與
者如是之財即不應取
縁處同前有二苾芻共爲親友言談得意同
處而居時一苾芻人間遊行隨縁施化於本
房中及經行等處忘遺衣物并齒木土屑時
彼親友爲收舉已遂起疑心即徃白佛佛言
收取無犯然而親友有其五種云何爲五一
者相愛二者心喜三者師長四者得意五者
彼聞用物情生悅樂如斯五種聽許收用
縁處同前時有長者娶妻未久誕生一女年

旣長大便捨俗累於佛法中而爲出家時屬
飢儉乞求難得巡門乞食漸至父家父見女
來即前問曰聖女爾於今者云何濟命便報
父曰乞食巡門實誠難得雖經辛苦亦不充
虚飢火所燒甚難堪忍父聞斯語慘然不悅
便告女曰爾若在家不出家者設無憐愛終
須供給從今已徃每日可來家中受食旣受
請已便於他日復將一伴來詣父舍受其請
食父報女言我今無力能濟二人宜可獨來
而取於食女報父言世尊不許一女獨行佛

若許者不遭斯苦時苾芻尼具以上事白諸
苾芻苾芻以縁白佛佛言若時飢儉乞求難
得不充濟者聽苾芻尼從衆乞法於父母舍
而作徃還應如是乞敷座席鳴犍椎言白旣
周尼衆集已時乞法尼先從上座次第禮僧
於衆首前合掌恭敬蹲踞而住應如是乞大
德尼僧伽聽我苾芻尼某甲今逢儉歲飲食
難得若無飲食不能存濟我某甲今從尼僧
伽乞於親族邊作徃還住止羯磨願尼僧伽
與我某甲於親族邊作徃還住止羯磨是能
愍者願哀愍故第二第三亦如是說羯磨白
二准此應作如百一中說
若苾芻尼大衆爲作與諸俗親徃還羯磨竟
此苾芻尼得獨行無犯徃親族家隨意而食
復至豐時即不應徃如獨徃者得越法罪
第八子攝頌曰
賒取他衣去  及爲他和市  不高下買衣
應二三酬價
縁處同前時有苾芻於俗人處賒買他衣將
至寺內遂即身亡時彼衣主旣聞消息急詣

寺中告諸人曰某甲苾芻今何所在苾芻答
曰彼已身死衣主告曰彼於我處賒取衣來
今可還直苾芻報曰仁今可去詣彼屍林隨
索衣直衣主報曰所有衣鉢仁等共分遣向
林中從屍索債如何釋子欺誑於人時諸苾
芻以縁白佛佛言苾芻身死所有衣鉢應還
衣價復有苾芻於俗人處賒取貴衣乃至苾
芻身亡之後是時衣主來至寺中問言某甲
苾芻今何所在答曰彼已身亡衣主告曰其
人我處賒取衣來時諸苾芻還將本衣却付

衣主報言彼所將物是貴價衣今此相還全
無所直時諸苾芻不知云何以縁白佛佛言
應隨現前所有之物可充衣價應告彼言其
人已死現有斯物今已相還宜生歡喜時有
二居士共爲交易一人問曰此衣幾價衣主
答曰二十迦利波沙拏買衣人曰我今酬汝
十迦利波沙拏時鄔波難陀來至其所彼之
二人作如是念諸大苾芻出言決定我等宜
應請斷其價二人共問鄔波難陀大德此之
衣物價直幾多是時鄔波難陀私問一人汝
欲買衣爲當賣衣答言我買鄔波難陀報曰
此衣價直二十迦利波沙拏又問第二汝欲
賣衣報言我賣鄔波難陀報曰此衣可直四
十迦利波沙拏二人交易賣索四十買酬二
十因致紛諍買衣人曰我於和市人邊聞直
二十衣主復云我於和市人邊聞直四十互
相謂曰我等二人共於一處聽其斷價兩種
不同定是彼人故爲闘亂諸苾芻聞已白佛
佛言凡諸苾芻不應爲他俗人斷價亦復不
應於交易處輙論貴賤如和市法若有犯者
得惡作罪時諸苾芻欲買衣服高下酬價俗
人報曰我是小興生人仁等乃是大興生人
時諸苾芻以縁白佛佛言苾芻不應酬價高
下若諸苾芻欲買衣者應令俗人酬其買價
若無俗人應可二三得自酬價過此酬者得
惡作罪
第九子攝頌曰
果樹差修理  四種不應分  果熟現前分
觀時莫諠戲
爾時佛在王舍城時頻毗娑羅王以一千根
菴没羅樹施與僧伽時諸苾芻雖取果食不
令看守遂致摧折而便荒穢頻毗娑羅王見
樹摧折問左右曰此菴没羅林是誰園樹大
臣答曰此是大王先以千株菴没羅樹施與
苾芻僧伽僧伽食已而不看守因即摧殘致
斯荒穢然諸聖者曾不修理時諸苾芻以縁
白佛佛言於寺基業不應棄捨大衆應差守
園之人令其修理時守園人遂安籬柵計諸
果樹分布與人於樹根下而嚼齒木或時漱
口或洗手面濯足浣衣是時林樹被漑灌已
枝葉滋榮果實豐熟有衆多客苾芻來告舊
人曰美果新熟仁應惠我舊人答曰我等已
分仁何得食報言此是軌範師分此是親教
師分此同親教師分此同軌範師分時諸苾
芻以縁白佛佛言有四種物皆不應分云何
爲四一者四方僧物二者窣堵波物三者衆
家病藥四者寺資產物若有違者得惡作罪
此等諸果應行與僧時有賊來偷果世尊告
曰大衆應差守護園人旣受差已專爲守護
因斯闕食佛言更別差人應早食已替彼令
食如世尊說菴没羅果分與衆僧時守園人
平等分與其果有蟲佛言應審觀察蟲者簡
却先作淨已然後行之諸苾芻等淨果之時
高聲諠戲口出涎唾灒汙其果佛言不得諠
雜應聖默然而爲觀察若諠閙者得惡作罪
第十子攝頌曰
無淨人自行  自取不應食  不選開其病
結界證耕人
如世尊說菴没羅果應行與僧不知誰應合
行佛言令淨人行若無淨人應使求寂求寂
無者先作淨已苾芻受取應可自行如世尊
說差守園人令其守護淨人求寂纔去之後
衆鳥咸來啄損其果佛言應以樹葉蓋覆淨
人求寂事畢還來宜應指示時六衆苾芻次
差守園簡取美好菴没羅果持至住處受已
而食時諸苾芻互相謂曰美好之果久不見
行報曰無可將來咸被六衆簡取好者持至
住處令他授與皆自噉食時諸苾芻以縁白
佛佛言不應自取而食若有食者得惡作罪
時六衆苾芻自選好者令授而食與此與彼
遂便閙亂佛言不應自選而食若有食者得
惡作罪無犯者若火力微應取熟者火力強
盛應可食生
縁處同前時諸苾芻人間遊行遇至一村於
中有寺旣入寺已不見一人舊住苾芻先向
晝日遊處寺內皆空時客苾芻自相謂曰此
之空寺旣無苾芻我等豈於無界之處而爲
居住當共結界先結小界時舊苾芻遂即來
至客便告曰善來善來具壽仁可來此我爲
解勞主人報曰具壽何爲却與我等解勞我
是主人暫向晝日閑靜之處客便告曰我欲
結界已於此處先結小界主人報曰我於此
處先已結界彼此懷疑爲取先界爲取後耶
以縁白佛佛言應取先界後結不成凡客苾
芻至他住處應可住經七八日已無人來者
應共結界若異此者得惡作罪
縁處同前有一苾芻住阿蘭若處有二耕人
共爲闘諍遂以身手互相捶打時此二人便
以苾芻爲證見者時彼二人相牽俱至王所
各申道理言有證人令喚苾芻苾芻旣至王
自問曰此事如何苾芻白言大王若能自立
要契如轉輪王者我能白王王然其契苾芻
答曰此二闘人更互相瞋俱行拳棒王旣聞
已二皆與罪苾芻告曰大王何故行罰向者
立要如轉輪王行化於世王曰輪王如何行
化答曰夫輪王者止其無益令行有益王曰
若如是者二俱有犯各與輕罰兩皆釋放是
時二人各生嫌恨時諸苾芻以縁白佛佛言
有闘打者苾芻不應在傍看住若見諍者急
捨而去如不去者得惡作罪

別門第五緫攝頌曰
菩薩像供養  吉祥大衆食  大會草稕居
集僧鳴大鼓
第一子攝頌曰
聽爲菩薩像  復許五種旗  爲座置尊儀
鐵竿隨意所
縁處同前若佛世尊自居衆首爲上座者便
有威肅衆皆嚴整世尊不在即無上事是時
給孤獨長者來至佛所禮雙足已退坐一面
而白佛言我今欲作贍部影像唯願聽許佛

言應作欲安旛蓋佛言隨意時彼長者不知
欲造何旛佛言有五種旗旛謂師子旛莫羯
羅旛龍旛揭路茶旛牛王旛長者復請爲贍
部影像作座佛言可作又作鐵竿而懸旗旛
佛言應作
第二子攝頌曰
供養菩薩像  并作諸瓔珞  塗香及車轝
作傘蓋旗旛
縁處同前給孤獨長者白佛言豈非佛爲菩
薩時廣作供養佛言如是我今欲爲贍部影

像隨意供養佛言應作世尊爲菩薩時著諸
瓔珞佛言如是我今欲爲贍部影像作諸瓔
珞佛言隨意唯除脚釧耳璫餘皆任作我今
欲作磨香塗香拭佛手足佛言應作佛爲菩
薩時乗轝出入或乗御車我今欲作輦轝佛
言應作復言爲菩薩時常持傘蓋隨從旛旗
我今欲爲影像作其傘蓋并造諸旛佛言應
作菩薩在家常著花鬘瓔珞以爲嚴飾我今
亦作用莊嚴像佛言如是種種莊飾之具我
皆聽作

第三子攝頌曰
吉祥并供養  花鬘及香合  諸人大集時
晝開門夜閉
爾時給孤獨長者請世尊曰佛爲菩薩時一
切大衆以吉祥事恭敬供養佛若聽者我於
贍部像前爲吉祥事并設供養佛言隨意應
作我今復欲作頂上鬘及諸香合供贍部像
佛言應作長者言我因贍部像莊嚴寺宇時
諸苾芻彩畫其寺以諸香泥花鬘燒香粖香
奏諸鼓樂廣設供養時衆人等見此希奇生

未曾有共相謂曰此之住處極妙莊嚴時諸
苾芻見人閙亂晝日閉門俗人見已便起譏
嫌云障生善以縁白佛佛言若有鼓樂爲供
養時晝日開門至夜宜閉
第四子攝頌曰
大衆集會食  薜舍佉月生  香臺五六年
並應爲大會
爾時給孤獨長者設供養時衆多苾芻等七
衆俱集長者見已生大歡喜作如是念如世
尊說苾芻有五種時施云何爲五一者於客
來人及將行者而爲給施二者於病人及瞻
病者而行給[苑]三者於飢儉年及在險路而[施]
行給施四者若得新穀新果及新節歲先於
持戒有德爲供給已後當自食五者若遇風
雨寒雪之時應持餅粥麨及諸漿徃施衆僧
勿令聖者冐涉艱辛受我飲食安樂而住我
今見此苾芻苾芻尼鄔波索迦鄔波斯迦遠
來至此疲於道路若佛聽者我當爲此而設
大會即徃佛所禮雙足已在一面坐白佛言
世尊如佛所說有五種時施廣如上說由觀

菩薩大會供養四方人衆悉皆雲集行路辛
苦若佛聽者我當設供佛言隨意應作長者
遂設無遮大會爾時長者白佛言我今更設
大會佛言應作長者白佛菩薩生時是何月
日佛告長者薜舍佉月日月圓時是我生日
我今欲作生日大會佛言應作我今欲爲贍
部影像而作香臺佛言應作世尊爲菩薩時
經於幾歲而除頂髻佛言五歲我今欲作五
歲大會佛言應作世尊菩薩於幾歲時重立
頂髻佛言六歲餘如前說世尊我欲爲作贍
部影像作佛陀大會佛言應作
第五子攝頌曰
大會爲草稕  不應雜亂坐  應打[犍]椎鼓[揵]
告時令普知
給孤獨長者設大會時六大都城並皆雲集
時諸苾芻亦復來至由斯席薦並皆闕少佛
言長者應結草稕隨時坐食苾芻食已不收
而去以縁白佛佛言苾芻食了應收草稕舉
置一邊方隨意去若作佛陀會已應須棄之
時諸苾芻不依大小越其次第相雜而坐令

行食者久延時節或時食竟更有人來失其
時候佛言應告時至雖告時至衆閙不聞世
尊告曰應打[犍]椎猶尚不聞佛言應可吹螺[揵]
并復擊鼓然未普聞佛言打大鍾鼓佛令打
鼓打三下已即便長打諸有病者及授事人
致有闕乏佛言應待病人請得食已并授事
人食竟然後長打若不爾者得越法罪
第六子攝頌曰
集僧鳴大鼓  供了去幢旛  若多獲珍寳
隨應悉分與

如世尊說應打[犍]椎及吹雙螺者雖如是作[揵]
猶不普聞佛言應打大鼓令響普聞爲大會
時遠近咸集設會雖竟人猶不散世尊告曰
應除供養所設幢旛時衆見已自然散去作
此會時苾芻僧衆多獲珍財不知云何佛言
據合得者先從上座乃至行末隨其大小准
法平分時諸苾芻猶自紛擾佛言衆若多者
應可千人與其一分各自分之或復百人或
二十人乃至十人而爲一分令自分取鄔波
離白佛言十人分中若一身死亡人之分誰

合得耶佛言若十人內已分衣竟亡人之分
應入僧伽如其未分九人合得多亦准斯尼
陀那了
根本說一切有部尼陀那卷第五

